
Eyni zamanda, büdcənin sosial-
yönümlü xarakter daşıması da diqqət 
mərkəzində saxlanılır. Bu da təsadüfi 
deyil. Çünki indiyədək respublikamız-
da əhalinin etibarlı sosial müdafiəsinin 
təmin edilməsi istiqamətində həyata 
keçirilən ardıcıl tədbirlər milli inkişaf 
modelinin sosialyönümlü səciyyə 
daşıdığını tam təsdiqləyib. Qeyri-neft 
sektorunun və sahibkarlığın inkişa-
fı, yeni müəssisələrin işə salınması 
məqsədilə reallaşdırılan islahatlar 
yoxsulluğun səviyyəsinin azaldılması-
na, əmək qabiliyyətli əhalinin iqtisadi 
fəallığının yüksəlməsinə, eləcə də 
ölkəmizin məşğulluq strategiyasının 
səmərəliliyinə əlverişli şərait yaradıb. 

Milli Məclisdə Azərbaycan Res-
publikasının 2022-ci il dövlət büdcəsi 
zərfinə daxil olan məsələlərin 
müzakirəsi də aydın göstərir ki, gələn 
ilin əsas maliyyə sənədi əvvəlki illərdə 
olduğu kimi, sosialyönümlü olacaq. 
Başqa sözlə, dövlət büdcəsinin sosi-
alyönümlüyünün davam etdirilməsi, 
əhalinin rifah halının yaxşılaşdırılması 
və sosial müdafiəsinin gücləndirilməsi 
prioritet istiqamət olaraq saxlanılacaq. 

Büdcədə xalqın rifahının yaxşılaş-
dırılması və sosial müdafiəsinin təmin 
edilməsi üçün 2022-ci il yanvarın 
1-dən əməkhaqlarının və əmək 
pensiyalarının, sosial müavinətlərin, 
təqaüdlərin, həmçinin digər sosial 
ödənişlərin artırılmasının qarşıya 
mühüm vəzifələr kimi qoyulması 
bunun bariz ifadəsidir. Bu, eyni za-
manda, gələn ilin dövlət büdcəsinin 
də ənənəvi olaraq sosialyönümlü 
xarakter daşıdığını göstərir. Belə ki, 
büdcədə sosial xərclər 46,4 faizə çat-
dırılır və 2021-ci illə müqayisədə 13,5 
faiz, yəni 1 milyard 650 milyon manat 
artırılır. Bu xərclərin maliyyə tutumu-
nu 13 milyard 851 milyon manata 
çatdırmaq nəzərdə tutulur. Həmin 
xərclərin 60 faizi əməyin ödənilməsi 
ilə bağlıdır. Yeri gəlmişkən, 2022-ci 
ildə əməyin ödənilməsinə 8 milyard 
97 milyon manat məbləğində vəsait 
təklif olunur. Sosial təminat xərcləri 
üçün dövlət büdcəsində 3 milyard 

566 milyon manat vəsaitin ayrılması 
nəzərdə tutulur.

Milli Məclisdə keçirilən 
müzakirələrin yekununda birinci 
oxunuşda qəbul edilən “Dövlət Sosial 
Müdafiə Fondunun 2022-ci il büdcəsi 
haqqında” qanun layihəsinə diqqət 
yetirsək, büdcənin sosialyönümlülüyü 
ilə bağlı digər məqamları da aydın 
görmək olur. Sənəddə DSMF-nin 
gələn il üçün gəlirləri və xərcləri 
bərabər olmaqla 5 milyard 307 milyon 
manat proqnozlaşdırılır ki, bu da cari 
ilin göstəricisindən 429 milyon manat 
və ya 8,8 faiz çoxdur. Layihədə fon-
dun gələn il xərclərinin 96,7 faizinin 
və ya 5 milyard 133 milyon manatı-
nın əhaliyə ödənişlər təşkil edəcəyi 
vurğulanır. Büdcə layihəsində əmək 
pensiyalarının sığorta hissəsinin ar-
tırılması üçün, təxminən, 210 milyon 
manat vəsait nəzərdə tutulur.

Əmək pensiyalarının orta ay-
lıq məbləğinin isə 2022-ci ildə 345 
manata yüksəldilməsi proqnozlaşdı-
rılıb. Əmək pensiyasının minimum 
məbləğinin isə 200 manatdan 240 
manata qaldırılması nəzərdə tutulub. 
Növbəti ildə yaşa görə pensiyanın 
cari ildəki 331 manatdan 41 manat 
artırılaraq 372 manata, əlilliyə görə 

pensiyanın 261 manatdan 38 manat 
artırılaraq 299 manata, ailə başçısını 
itirməyə görə pensiyanın 263 manat-
dan 35 manat artırılaraq 298 manata 
çatdırılması proqnozlaşdırılıb. 

Bütün bunlarla bərabər, əvvəlki 
illərdə olduğu kimi, növbəti ildə də 
əvəzetmə əmsalının, yəni orta aylıq 
pensiya məbləğinin orta aylıq əmək 
haqqı məbləğinə nisbəti Avropa 
Sosial Xartiyasının tələblərinə cavab 
verməklə, 43 faiz olacağı gözlənilir. 

Gələn il məcburi dövlət sosial sı-
ğorta haqları hesabına ödənilən əmək 
qabiliyyətinin müvəqqəti itirilməsi, 
hamiləlik və doğum, uşağın anadan 
olması hallarına, 3 yaşına çatanadək 
uşaqlara qulluğa görə və dəfn üçün 
müavinətlərin maliyyələşdirilməsi 
üçün 182 milyon manat vəsait 
nəzərdə tutulub. Bu müavinətlərin 
ödənilməsi xərclərinin artım tempi 
bütün növ müavinətlər üzrə proqnoz-
laşdırılıb. 

Fondun gəlirlərinin strukturuna 
gəldikdə isə 2022-ci il üçün gəlirlərin 
78 faizinin və ya 4 milyard 148 milyon 
manatının məcburi dövlət sosial 
sığorta haqları üzrə daxilolmalardan 
formalaşacağı, bunun cari ilin müvafiq 
göstəricisindən 646 milyon manat və 

ya 18 faiz çox olduğu bildirir.
“İşsizlikdən sığorta fondu-

nun 2022-ci il büdcəsi haqqında” 
qəbul edilən qanun layihəsində adı 
çəkilən fondun büdcəsi keçənilki 
büdcəsindən 14 faiz çox olmaq-
la, gəlirləri və xərcləri bərabər 
şəkildə – 180 milyon 375 min ma-
nat məbləğində müəyyənləşdirilib. 
Fondun büdcəsinin 75,7 faizinin, yəni, 
136,4 milyon manatının işsizlikdən 
sığorta haqları üzrə, 24,3 faizi və ya 
43,9 milyon manatının isə cari ilin qa-
lıq vəsaiti hesabına formalaşdırılması 
proqnozlaşdırlıb.

Xərclərin bütün istiqamətləri 
üzrə ötən ildən çox vəsait nəzərdə 
tutulur. Xüsusən özünüməşğulluq 
tədbirlərinin təşkilinə 76 milyon 110 
min manat məbləğin ayrılması 20 
minə yaxın ailənin özünüməşğulluq 
proqramı ilə əhatə olunmasına şərait 
yaradır. 

Milli Məclisdə “Azərbaycan 
Respublikasında 2022-ci il üçün 
yaşayış minimumu haqqında” qanu-
nun layihəsinə dəbaxılıb. Sənədin 
müzakirəsində 2022-ci il üçün 
yaşayış minimumunun ölkə üzrə 
196 manatdan 210 manata, əmək 
qabiliyyətli əhali üçün 207 manatdan 
220 manata, pensiyaçılar üçün 162 
manatdan 176 manata, uşaqlar üçün 
175 manatdan 193 manata qaldırıl-
ması təklif edilib. 

“Azərbaycan Respublikasında 
2022-ci il üçün ehtiyac meyarının 
həddi haqqında” birinci oxunuşda 
qəbul edilən qanun layihəsində isə 
gələn il üçün ünvanlı dövlət sosial 
yardımının təyini üçün ehtiyac meya-
rının həddinin 200 manat məbləğində 
müəyyən edilməsi nəzərdə tutulub. 
Bu, cari ildəki 170 manat həddindən 
17,6 faiz və ya 30 manat çoxdur. 
Beləliklə, ehtiyac meyarı ilə yaşayış 
minimumu arasındakı fərq azala-
raq 10 manata düşür ki, nəticədə 
gələcəkdə ehtiyac meyarına eh-
tiyac aradan qalxmaqla ünvanlı 
dövlət sosial yardımının təyinatı da 
qanunvericiliyə uyğun olaraq yaşayış 
minimumu üzrə aparılacaq. 

“Xalq qəzeti”

2022-ci ilin dövlət büdcəsi Azərbaycanda 
sosial durumu daha da yaxşılaşdıracaq 

Rusiyalı ekspert, şərqşünas-
türkoloq Yuri Mavaşev 
mətbuata bildirdiyinə görə, 

bu, ölkədə Koçaryan və Paşinyan 
klanları arasında hökm sürən çox 
sərt siyasi mübarizədən qay-
naqlanır. İrəvanda əhali arasın-
da qarşıdurmanın yaranması, 
mitinqlərin, küçə yürüşlərinin 
keçirilməsinə cəhdlər də Koçar-
yan tərəfdarları tərəfindən edilir. 

Bütün bu ziddiyyətlərin nəticəsidir 
ki, Ermənistan hökuməti son üç ildə 
sabit iqtisadi artımın əsasını qoya 
bilməyib. “Ermənistan” blokundan 
olan deputat Tadevos Avetisyan 
bununla əlaqədar  açıqlama verib. O, 
hakimiyyətin yaxın illərlə bağlı vəd et-
diyi minimum 7 faiz iqtisadi artım üçün 
Ermənistanda heç bir şərait olmadı-
ğını qeyd edib. Deputat iqtisadi artım 
yerinə, ölkəni inflyasiyanın gözlədiyini 
vurğulayıb.

Avetisyana görə, iqtisadi artım 
vəd edən səlahiyyətlilər son üç il 
yarımdakı fəaliyyətlərinin nəticələrinə 
yenidən baxmalıdır: “Ölkəni dar qrup 
maraqlarından çıxış edən populistlər 
yox, milli maraqları müdafiə edən 
peşəkarlardan ibarət bir komanda 
idarə etməlidir. Hazırkı şəraitdə isə 
qarşıya qoyulan vəzifə baxımından 
müəyyən bir geriləmə qeyd edilə 
bilər. Çünki eyni hökumət keçmişdə 
ikirəqəmli iqtisadi artım da vəd edirdi. 
İnvestisiya axını iqtisadi artımın əsas 
amillərindən biridir. Amma son illərdə 
onların həcmi sürətlə azalır. Həmçinin 
ölkədən kapital “uçuşu” var. Buna 
inflyasiyanın davamlı artması da əlavə 
olunur. Qorxularım var ki, vəd edilmiş 
7 faiz iqtisadi artım əvəzinə 7 faiz 
inflyasiya əldə edəcəyik. Son 7 ayda 
maaşlar orta hesabla 5,4 faiz, ərzaq 
məhsulları isə orta hesabla 3 dəfə 
artıb. Bu göstəricilər nəinki azalan 
iqtisadiyyatı xarakterizə edir, həm də 
əhalinin daha da yoxsullaşmasına yol 
açır”.

Müxalif deputat hökumətin işsizliyi 
azaltma planlarına da şübhə ilə yana-
şır: “Bu mərhələdə hakim komanda 
xalqı boş vədlərlə “qidalandırır”, bir 
müddət sonra isə vədləri yerinə yetirə 
bilmədikdə günahkar axtarmağa baş-
layacaq”.

Erməni politoloq Stepan Dani-
elyan öz şəxsi bloqunda Paşinyan 

hakimiyyətinin bundan sonra mövcud-
luğunun mənasız və hətta təhlükəli 
olduğunu yazıb. “Dəyişikliklər lazım-
dır, bunun üçün isə yeni konstitusiya 
böhranı yaratmaq gərəkdir. Bu artıq 
hakimiyyət uğrunda mübarizə sayılmır, 
situasiyadan çıxış yoludur. İstənilən 
yeni hökumət, istənilən addım da 
müvəqqətidir. Biz, ümumiyyətlə, 
müvəqqəti bir rejimə qədəm qoymu-
şuq və bu “müvəqqəti” sözü bizi hələ 
uzun müddət müşayiət edəcək”, – 
deyə o qeyd edib.

Digər erməni eksperti Suren Pars-
yan isə, hətta belə böhranlı günlərdə 
hakimiyyətə qulluq edən yerli oliqarx-
ların erməni xalqını soyduğunu iddia 
edib. “Hazırkı iqtidar dövlətin keçmiş 
hakimiyyətin cəmiyyəti və ordunu 
soyması sayəsində zəif qaldığını deyir. 
Lakn görünür, qarət indi də davam 
edir. Buyurun, qiymətlərə baxın...”, – 
deyə o vurğulayıb.

Ümumiyyətlə, Ermənistan iqti-
sadiyyatı sürətlə yayılan COVID-19 
pandemiyasından və İkinci Qarabağ 
müharibəsindən sonra ciddi risklərlə 
üz-üzə qalıb. Bunun nəticəsidir ki, 
Asiya və Qafqaz bölgəsindəki suve-
ren ölkələr arasında ən ciddi tənəzzül 
məhz ÜDM-də 7,6 faiz azalma ilə 
işğalçı Ermənistanda baş verib. Bu 
dövlətin büdcə kəsiri ÜDM-ın 5 faizdən 
yuxarı həddinə, hökumət borcu isə 
2019-cu illə müqayisədə 50,1 faizdən 
hazırda ÜDM-in 63,5 faizi həddinə 
yüksəlib. 

Düşmən ölkənin kredit 
reytinqlərinin, hətta postkonflikt 

dövründə belə artmaması beynəlxalq 
reytinq agentliklərinin də Ermənistan 
iqtisadiyyatının iqtisadi inkişaf 
perspektivlərini dumanlı gördüklərinin 
göstəricisidir. Dünya investisiya 
hesabatının son məlumatına əsasən, 
son 6 il ərzində Ermənistana cəmi 1,6 
milyard ABŞ dolları həcmində xarici 
sərmayə yatırılıb. 

Digər tərəfdən, iqtisadi bərpanın 
əsas şərti olan vaksinasiya prosesi də 
ölkədə çox zəif aparılır. Dünya inves-
tisiya hesabatında ölkə üçün mənfi 
risklər yeni koronavirus infeksiyası 
dalğalarının geniş miqyaslı olması və 
ÜDM-də əhəmiyyətli paya malik turizm 
sektorunda tez bir zamanda bərpa 
perspektivlərinin mümkünsüzlüyü ilə 
əlaqədar göstərilir. 

Yeri gəlmişkən, son məlumata 
görə, Ermənistan əhalisinin yalnız 5 
faizi ən azı bir dəfə peyvənd alıb ki, 
bu da gələcəkdə infeksiyaların daha 
sürətlə  artmasına səbəb ola bilər. 
Bütün bunlar təbii ki, ora investisiya 
qoymaq istəyən rasional düşüncəli 
investorlar üçün də ciddi təhdiddir. 

“Mudi” Beynəlxalq Reytinq 
Agentliyi bu çətin vəziyyətdən 
Ermənistanın çıxması üçün çıxış yolu 
göstərir. Beynəlxalq reytinq qurumu 
Ermənistan iqtisadiyyatının inki-
şaf prespektivlərini qonşu ölkələrlə 
gərginliyi aradan qaldırmaqda gö-
rür. Bildirir ki,  Azərbaycanla sülh 
müqaviləsi, sərhədlərin demarkasiya 
və delimitasiyası, regionda kommuni-
kasiya xətlərinin açılması, o cümlədən 
regionun bütün ölkələri üçün çox 

əhəmiyyətli Zəngəzur dəhlizinin real-
laşması Ermənistanın iqtisadi inkişafı 
üçün əsas şərtdir.

Postmüharibə dövründə erməni 
ordusunda yaşanan xaos da getdikcə 
daha geniş vüsət alır. Xatırladaq 
ki, bu günlər Ermənistanın cənub-
şərqində yerləşən hərbi hissələrdən 
birinin döyüş postunda güllə yarası 
almış üç erməni hərbçinin meyiti 
tapılıb.  Erməni mediası yazır ki, 
Gorus yaxınlığında yerləşən erməni 
postunda yeni xidmətə başlayan 
gənc əsgər ona qarşı edilən seksual 
zorakılığa dözməyərək, gecə 3 xidmət 
yoldaşını əvvəl güllələyib, daha sonra 
isə süngü-bıçaqla başlarını kəsib. 
Erməni tərəfi hadisəni Azərbaycan 
Silahlı Qüvvələri tərəfindən edilən 
basqın kimi öz cəmiyyətinə sırıma-
ğa çalışsa da, vaxtında əldə olunan 
kəşfiyyat məlumatları əsasında əsl 
həqiqət ortaya çıxıb. Bundan sonra isə 
Ermənistan Müdafiə Nazirliyi məlumat 
yayıb ki, 3 erməni əsgərinin bu ölkənin 
cənub-şərqində yerləşən döyüş 
mövqeyində ölməsi Azərbaycan Silahlı 
Qüvvələrinin fəaliyyətinin nəticəsi 
deyil.

Qeyd edilən bu hadisə erməni 
ordusunda baş verənlərin kiçik 
miqyasını əhatə edir. Ümumiyyətlə, 
Ermənistan silahlı qüvvələrinin hərbi 
qulluqçuları arasında son vaxtlar 
xidmətdən yayınma, xidmət yerini 
özbaşına tərk etmə və məzuniyyətdən 
gecikmə halları artmaqda davam edir. 
Rüşvət də geniş yayılıb. 

Ermənistan ordusundakı mövcud 
qanunsuzluqlar səbəbindən son 
vaxtlar hərbi qulluqçular arasında 
nizamnamədən kənar münasibətlər 
zəminində cinayət hallarının da sayı 
çoxalmaqdadır. Ekspertlər qeyd 
edirlər ki, bu gün Ermənistanın siyasi 
həyatında yaşanan gərginlik orduya da 
sirayət edir. Bu fonda Ermənistan or-
dusunun döyüş qabiliyyəti, demək olar 
ki, bərbad halda, əsgərlərin təminatı 
aşağı səviyyədədir. “Dedovşina”, 
əsgərlərin alçaldılması və digər ba-
şıpozuq davranışlar adi hala çevrilib. 
Odur ki, erməni gəncləri ən müxtəlif 
bəhanələrlə çağırışdan yayınır, rüşvət 
və tanışlıq hesabına özlərini ordudan 
kənarda saxlamağa çalışırlar.

V.BAYRAMOV,  
“Xalq qəzeti”

Ermənistanda daxili gərginlik səngimir
29 il əvvəl – 1992-ci il noyabrın 
21-də yenicə müstəqillik qazanan 
gənc respublikamızın tarixində çox 
əlamətdar bir hadisə gerçəkləşmişdir. 
Həmin tarixi gündə ulu öndər Heydər 
Əliyevin rəhbərliyi ilə Naxçıvanda 
Yeni Azərbaycan Partiyasının təsis  
konfransı keçirilmişdir. Yığıncağın 
Naxçıvanda keçirilməsinin səbəbi o idi 
ki, o zaman iqtidarda olan qüvvələr təsis 
konfransının paytaxtda keçirilməsinə 
imkan verməmişdi.

 Prezident İlham Əliyev Yeni Azərbaycan 
Partiyasının yaranma tarixi ilə bağlı 
danışarkən bu məsələni xüsusi vurğulayır. 
Bildirir ki, özünü demokrat adlandıran, lakin 
bu illər ərzində demokratiyanın nə olduğunu 
belə anlamayan o vaxtkı iqtidar elə zənn edirdi 
ki, bu əməllərlə öz istəyinə nail olacaq. Buna 
baxmayaraq, Yeni Azərbaycan Partiyasının 
ideyaları, ümummilli liderimizin uzaqgörənliyi 
və əzmi, eləcə də xalq arasında qazandığı 
nüfuzu sayəsində gənc Yeni Azərbaycan Parti-
yası ümumxalq partiyasına çevrildi. Bu fikirləri 
bizimlə söhbətində 2 saylı ASAN Kommunal 
mərkəzinin baş məsləhətçisi Samir Nuriyev 
bildirdi. O dedi:

– Yeni Azərbaycan Partiyasının yaradıl-
ması həqiqətən də xalqımız və dövlətimiz 
üçün tarixi  hadisə idi. Hətta tarixçilərin bir 
çoxu bu hadisəni Azərbaycan üçün dönüş 
nöqtəsi hesab edir. Bizim nəsil həmin dövrü 
yaxşı xatırlayır. Müstəqillikdən sonrakı ilk 
aylar, hətta deyərdim, ilk illər respublikamız 
üçün çox ağır idi. Müstəqilliyin, azadlığın yükü 
o vaxtkı iqtidarın çiyinlərinə ağırlıq edirdi. 
Buna o zamankı hakimiyyətdə olan siyasi 

partiyanın, ümumilikdə siyasi hakimiyyətin 
gücü çatmırdı ki, dövlət müstəqilliyini saxlaya 
bilsin. Həmçinin cəbhə bölgəsindəki uğursuz-
luqlar, mövcud olan müharibə şəraiti xalqımızı 
sarsıdır, gələcəyə olan inamını azaldırdı. 
Torpaqlarımızın qonşu Ermənistan tərəfindən 
işğalı xəbərləri isə sözün həqiqi mənasında, 
Azərbaycan xalqı üçün faciə idi. Ən pisi də 
o idi ki, 1992-ci ilin ortalarında iqtidara gələn 
qüvvələr müsbət mənada nəinki bir iş görür, 
hətta ölkəni daha da acınacaqlı vəziyyətə sa-
lırdı.  Dövlətimizin başçısı həmin dövrlə bağlı 
danışarkən tez-tez “hakimiyyətə təsadüfən 
gələn insanlar” ifadəsini işlədir. Zənnimcə, bu, 
vəziyyətin mahiyyətini izah etmək üçün ən uy-
ğun ifadədir. Belə ki, o vaxtkı iqtidarın bacarıq-
sızlığı və xəyanəti, hətta yenicə əldə etdiyimiz 
müstəqilliyimizi təhlükə altında qoymuşdu. 

Məhz belə bir hərc-mərclik şəraitində xalqı-
mızın gələcəyini, dövlətimizin mövcudiyyətini 
düşünən ziyalılar, cəmiyyət arasında böyük 
hörmətə və nüfuza malik olan insanlar ulu 
öndər Heydər Əliyevin ətrafında sıx birləşdilər. 
Bu da, Yeni Azərbaycan Partiyasının təsis 
edilməsini şərtləndirdi. 

YAP yarandıqdan bu günə qədər 
ölkəmizdə ciddi və məqsədyönlü islahatlar 
aparılır. Xüsusi qeyd etmək lazımdır ki, 
respublika ərazisində mövcud olan bütün 

xoşagəlməz halların qarşısı alınıb, ölkədə 
daxili sabitlik yaranıb. 

Önəmli məsələlərdən biri də Yeni 
Azərbaycan Partiyasının  xarici əlaqələridir. 
Məlum olduğu kimi, bu əlaqələr gün-gündən 
genişlənir. Bu partiya, demək olar ki, 
cəmiyyətimizin bütün kateqoriyalarını, müxtəlif 
yaş qruplarını birləşdirir. Partiya təsis edildikdən 
sonra Azərbaycan müstəqil dövlət kimi dünyaya 
inteqrasiya etməyə başladı. Bu proses həm də 
xarici siyasətimiz üçün önəmli rol oynadı. Belə 
ki, xarici siyasət sahəsində aparılan islahatlar-
dan sonra bu istiqamətdə prioritet məsələlər 
müəyyənləşdirildi.  Bu da öz növbəsində  
ölkəmizin inkişafına və beynəlxalq arenada 
nüfuzunun artmasına səbəb oldu. Prezidentimi-
zin vurğuladığı kimi, Yeni Azərbaycan Partiyası 
Cənubi Qafqazın ən böyük siyasi qüvvəsidir. 
YAP və onun nümayəndələri bütün prezident, 
parlament və bələdiyyə seçkilərində böyük 
üstünlüklə qələbə qazanmışlar. Bu, YAP-ın 
xalqın partiyası olduğunu sübut edir. 

Söhbəti qələmə aldı:  
İmran ƏLİYEV, “Xalq qəzeti”

YAP-ın yaranması müstəqillik 
tariximizin çox önəmli hadisəsidir

Deputat:  “Ağdam tezliklə Azərbaycanın 
ən gözəl şəhərlərindən birinə çevriləcək”
Ağdamın ötən il noyabrın 20-də iş-

ğaldan azad olunması ilə əlaqədar 
danışmazdan əvvəl şəhərin erməni 

faşizmi tərəfindən qəsb edilməsinə 
toxunmağı zəruri bilirəm. Belə ki, 1993-cü 
ilin iyun-iyul aylarında  Gəncədə və Ba-
kıda baş verən özbaşınalıq, xaos şəraiti 
düşmənə Qarabağ cəbhəsində hücum 
əməliyyatlarını genişləndirmək imkanı verdi. 
Ağdamın müdafiəsini həyata keçirən yerli 
özünümüdafiə batalyonları erməni silahlı 
birləşmələri ilə qanlı döyüşlərə girdi. Ancaq 
heç bir kömək almayan döyüşçülər iyulun 
23-də geri çəkilməyə məcbur oldular. Bunun-
la da 43 gün düşmənə sinə gərən Ağdam 
şəhəri süqut еtdi. 

İşğalçı erməni silahlı birləşmələri mənsub 
olduğu xalqın xislətinə uyğun olaraq, еvlərə 
od vurdular, insanların əmlaklarını taladılar və 
şəhəri tərk еdə bilməyən dinc əhaliyə amansız 
divan tutdular. Beləliklə,  rayonun 1094 kvad-
ratkilometrlik ərazisinin 882 kvadratkilometri 
zəbt edildi, 128 min nəfər doğma ev-eşiyindən 
didərgin düşdü. 

İşğal nəticəsində Ağdamın 122 kəndi, 24 
min 446 yaşayış binası, 48 sənaye və tikinti 
müəssisəsi, 160 məktəb binası, 65 səhiyyə 
mərkəzi, 373 mədəniyyət ocağı, 1 teatr, 3 
məscid və 2 muzey yandırılaraq, məhv edildi. 
Erməni terrorçuları tərəfindən   işğal zamanı 
ağır hərbi cinayətlər törədildi.  

Bu fikirləri Milli Məclisin deputatı, YAP İdarə 
Heyətinin üzvü Rəşad Mahmudov söyləyib.

Rəşad Mahmudov deyib: “Ağdamın bu 
müharibədə 6 minə yaxın sakini şəhid oldu. 
Onlardan 16-sı Milli Qəhrəmandır. Rayonun 160 
min nəfər əhalisindən 128 mini ev-eşiyindən 
didərgin düşərək, respublikanın 62 şəhər və ra-
yonunda məskunlaşdı. İşğal nəticəsində rayona 
3 milyard 135 milyon ABŞ dolları məbləğində 
ziyan dəydi. 

ATƏT-in Minsk qrupunun 9 ölkəsi adından 
bu hücum qətiyyətlə pislənildi, işğal olunmuş 
ərazilərdən erməni qoşunlarının çıxarılması 
bildirildi. Bununla bərabər, 1993-cü il  iyulun 
29-da BMT-nin Təhlükəsizlik Şurası 853 saylı 
qətnaməni qəbul etdi.   Bu sənəddə də işğalçı 
qüvvələrin Ağdam rayonu və digər işğal edilən 
Azərbaycan ərazilərindən dərhal, tam və qeyd-
şərtsiz çıxarılması tələb olundu. Bütün bunlara 
baxmayaraq, Ermənistan tərəfi beynəlxalq 
qanunlara tabe olmaqdan yayındı”.

Rəşad Mahmudov daha sonra vurğuladı 
ki, işğalçı Ermənistan Cenevrə Konvensiyaları 
ilə üzərinə düşən öhdəliklərini kobud şəkildə 
pozaraq, Ağdam rayonunda coğrafi adla-
rın dəyişdirilməsi, oradakı mülkiyyətin talan 
edilməsi və ərazilərin yandırılması kimi qeyri-
qanuni əməllər törədib. Ümumiyyətlə, o dövrdə 
Ermənistan Ağdamla yanaşı, digər rayonları 
da qəsb etməklə, soydaşlarımıza qarşı etnik 
təmizləmə aparıb. Bununla da özünün əsl 
niyyətinin hərbi təcavüz və işğal yolu ilə ərazi 
tutmaq olduğunu qabarıq şəkildə nümayiş 
etdirib.

Azərbaycan uzun illərdən sonra, nəhayət, 
özü beynəlxalq qanunların aliliyini və tari-
xi ədaləti bərpa etdi. Vətən müharibəsində 

qazanılan möhtəşəm qələbə nəticəsində 
imzalanmış üçtərəfli bəyanata əsasən, noyabrın 
20-də Ağdam rayonunun işğal olunmuş ərazisi 
Azərbaycana təhvil verildi və bununla da əsaslı 
şəkildə insan tələfatının qarşısı alındı. Bununla  
Azərbaycan müharibəni həm döyüş meydanın-
da, həm də siyasi müstəvidə udduğunu bütün 
dünyaya nümayiş etdirdi. 

Rəşad Mahmudov, həmçinin bildirdi ki, ötən 
il noyabrın 26-da “Ağdamın azad olunması-
na görə” medalı təsis edildi. Müzəffər Ali Baş 
Komandan, Prezident İlham Əliyevin müvafiq 
sərəncamları ilə rayonun işğaldan azad edilməsi 
uğrunda aparılan döyüş əməliyyatlarında iştirak 
edərək, şəxsi igidlik və şücaət nümayiş etdirən 
Azərbaycan Respublikası Silahlı Qüvvələrinin 
5770 hərbi qulluqçusu “Ağdamın azad olunma-
sına görə” medalı ilə təltif olundu. 

Ağdam xarici və yerli jurnalistlər tərəfindən  
Qafqazın Xirosiması adlandırılıb. İşğaldan azad 
olunan Ağdam erməni vandalizminin şahididir. 
Düşməndən təmizlənən torpaqlarda bütün ya-
şayış evləri, infrastruktur dağıdılıb.  Ermənistan 
tərəfindən mədəni və dini abidələrimiz barbarlı-
ğa məruz qoyulub, təhqir və qarət edilib.  

Rəşad Mahmudov söhbətinin sonunda de-
yib: “Ağdam rayonunun əvvəlki şöhrəti qaytarı-
lacaq. Ağdam və işğaldan azad olunan  bütün 
digər şəhərlər hazırlanacaq Baş Plan əsasında 
bərpa olunacaq. Yeri gəlmişkən, xatırladım 
ki, 2021-ci 28 may tarixində həmin Baş Plan 
Azərbaycan ictimaiyyətinə təqdim olunub. 

Azərbaycan Respublikasının Prezidenti, 
Silahlı Qüvvələrin Müzəffər Ali Baş Koman-
danı İlham Əliyev və birinci xanım Mehriban 
Əliyeva 2020-ci il noyabrın 23-də düşməndən 
təmizlənən Ağdamda olarkən, dövlətimizin 
başçısı şəhərdə Azərbaycan bayrağını qaldırdı. 
Prezident İlham Əliyev orada dedi: “Bu gün ta-
rixi bir gündür. Biz şanlı Qələbəmizi qeyd edirik. 
Dağılmış Ağdam şəhəri erməni vəhşiliyinin şahi-
didir. Biz Ağdam şəhərini bərpa edəcəyik, bütün 
kəndləri bərpa edəcəyik. Heç kimdə bu haqda 
şübhə olmasın. Bu, böyük iş olacaqdır...”

Bu il mayın 28-də rayona növbəti səfər 
çərçivəsində isə dövlətimizin  başçısı şəhərdə 
inşa olunacaq ilk yaşayış binasının, Sənaye 
Parkının, Zəfər muzeyinin,  açıq hava altında 
İşğal muzeyinin və140 illik tarixi olan şəhər 
1 saylı məktəbin yeni binasının təməlqoyma 
mərasimlərində iştirak etdi”. 

“Xalq qəzeti”

USER 2
Машинописный текст
S.4.

USER 2
Машинописный текст




